
DISA SHTESA DHE NDRYSHIME NË LIGJIN NR. 8116, DATË 29.3.1996 ‘KODI I PROCEDURËS CIVILE I REPUBLIKËS SË SHQIPËRISË’, I NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Problemi i kredive me probleme është konsideruar si një problem shqetësues për Shqipërinë. Edhe pse vendi ynë nuk vuajti menjëherë pasojat e krizës globale financiare dhe krizës në Euro, niveli i kredive me probleme u rrit në mënyrë të qëndrueshme. Një pjesë e madhe e kredive me probleme është e kolateralizuar me pasuri të patundshme dhe është e koncentruar kryesisht në sektorin e ndërtimit. Ky problem është evidentuar edhe nga FMN dhe Banka Botërore si një nga problemet më kryesore me të cilën përballet vendi ynë.

Për këtë arsye, me kërkesë të autoriteteve shqiptare, një mision i asistencës teknike të Fondit Monetar Ndërkombëtar (FMN) u paraqit në Tiranë gjatë muajit Prill 27- 4 Maj 2015 për të ndihmuar autoritetet shqiptare në zhvillimin e një strategjie gjithëpërfshirëse për adresimin e situatës së kredive me probleme (NPL) në sistemin financiar shqiptar. Në raportin përfundimtar të dërguar nga FMN, është konkluduar se trajtimi i problemit të NPL-ve është i rëndësishëm për ringritjen e nivelit të kreditit në Shqipëri.

Në mënyrë që të gjendet një zgjidhje për këtë problem u sugjerua ngritja e një grupi pune ndërinstitucional të nivelit të lartë i cili që kishte si synim adresimin dhe reduktimin e nivelit të kredive të këqija në sistemin bankar.

Grupi i punës u përqëndrua në faktin se, në përgjithësi, kur nivelet e NPL-ve janë vazhdimisht të larta në një ekonomi të caktuar, ato tregojnë ekzistencën e një sërë problemesh më të thella në sistemin juridik. Në raportin e dorëzuar nga FMN theksohen fusha të caktuara në kuadrin ligjor, ku një përpjekje për të përmirësuar më tej këtë kuadër ligjor mund të prodhojë rezultate më të mira në uljen e nivelit të NPL-ve.

Reforma të mëtejshme në të gjitha fushat juridike konsiderohen ato në sistemin e  taksave, ristrukturimin e borxhit, të zbatimit të borxhit, dhe mosaftësinë paguese. Reformat ligjore duhet të zbatohen në koordinim me veprimtarinë mbikëqyrëse dhe rregullatore në mënyrë që ato të kenë një zbatim sa më të saktë dhe në kohë.

Pas ngritjes së këtij Grupi Pune, është miratuar dhe nënshkruar nga Kryeministri dhe Guvernatori i Bankës së Shqipërisë, Plani i Masave për reduktimin e Kredive të Këqija në Sistemin Bankar.

 Në këtë plan Masash, Ministria e Drejtësisë është institucioni përgjegjës për amendimin e Kodit të Procedurës Civile, sipas pikave që janë evidentuar problematike nga grupi i punës i përbërë nga Ministria e Zhvillimit Ekonomik, Turizmit, Tregtisë dhe Sipërmarrjes, Ministria e Financave, Banka e Shqipërisë, Banka Botërore dhe Shoqata Shqiptare e Bankave.
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji i propozuar ka karakter teknik dhe nuk lidhet me programin politik të Këshillit të Ministrave, dhe as me dokumente të tjera politike. Kërkesa për propozimin e këtyre ndryshimeve vjen si kërkesë e Grupit ndërinstitucional të punës, të koordinuar nga Ministria e Zhvillimit Ekonomik, Turizmit, Tregtisë dhe Sipërmarrjes, ngritur me Urdhër Kryeministri nr.78 datë 11.06.2015, për çështjen e kredive me probleme në Shqipëri. Ky grup pune ka hartuar planin e masave i cili ka për synim reduktimin e nivelit të kredive me probleme në sistemin bankar, duke evidentuar masat konkrete me propozime për ndryshime konkrete, si dhe duke përcaktuar institucionin përgjegjës për secilën masë. Ky plan masash është bashkëfirmosur nga Kryeministri dhe Guvernatori i Bankës së Shqipërisë.
III.
ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Themeli i çdo sistemi ligjor është zbatimi efikas dhe efektiv i urdhrave që rrjedhin nga sistemi i tij gjyqësor. Në Shqipëri, problemet e ekzekutimit dhe të mbledhjes së detyrimeve janë disa nga faktorët kryesorë që qëndrojnë pas një shkalle shumë të lartë të kredive me probleme në një nivel prej mbi 20%. 
Në Kodin e Procedurës Civile, me gjithë ndryshimet që ka pësuar ky kod përgjatë viteve të fundit në pjesën që lidhet me ekzekutimin e detyrueshëm, eksperienca tregon se ka akoma dispozita të cilat u krijojnë mundësi abuzimi debitorëve për t’iu shmangur detyrimit për shlyerjen e borxhit. Më konkretisht rregullimi ligjor i tyre shikohet si një zgjidhje afat shkurtër lidhur me përmirësimin e ekzekutimit të detyrueshëm.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji i propozuar është në përputhje me rendin juridik të brendshëm. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrimin me legjislacionin komunitar.
VI.
PËRMBLEDHJE SHPJEGUESE E PËRMBAJTJES SË PROJEKTAKTIT
Neni 609 i K. Pr. Civile - parashikon të drejtën e debitorit për të kërkuar në gjykatë deklarimin e titullit ekzekutiv si të pavlefshëm ose se detyrimi nuk ekziston ose ekziston në një masë më të vogël. Kjo e drejtë nuk ka asnjë kufizim apo afatet e parashkrimit janë shumë të gjata (për bankat), ndërkohë që procedurat përmbarimore kanë përfunduar, kolaterali ka kaluar tek kreditori, madje edhe është shitur dhe nuk ka asnjë vendim gjyqësor që t’i ketë kundërshtuar këto procedura.
Sa më sipër, grupi ndërinstitucional i punës, përme dur më sipër, ka sugjeruar që ky nen të rishikohet duke synuar vendosjen e një afati parashkrimi (nga momenti i përfundimit të procesit të ekzekutimit) lidhur me të drejtën e debitorit për paraqitjen e kërkesës për pavlefshmëri Dhe / Ose Të hiqet e drejta për të kërkuar pavlefshmërinë e titullit ekzekutiv për rastin kur debitori pretendon se detyrimi ekziston në një masë më të vogël, duke hequr nga paragrafi i parë i nenit 609 shprehjen “ose ekziston në një masë më të vogël”.  Ndërkohë t`i jepet e drejta debitorit që të kërkojë këtë të drejtë nëpërmjet padisë për shkaktim dëmi.
Afati i parashkrimit i cili propozohet të vendoset synon të heqë të drejtën debitorit të kundërshtojë në çdo kohë detyrimin që rrjedh nga kontrata e kredisë bankare, veçanërisht pas ekzekutimit të detyrimit. Kundërshtimi i titullit ekzekutiv në gjykatë, pra detyrimit që rrjedh nga kredia bankare, pas ekzekutimit të të këtij titulli, e vendos bankën në një presion ligjor dhe kërkon mbajtjen e provigjoneve nga ana e bankës në lidhje me këtë proces gjyqësor.
Ndryshimet të cilat lidhen me vlerësimin e kolateralit (neni 564 i K.Pr.Civile) nuk lidhen drejtpërdrejt me  Kodin e Procedurës Civile, por me përmirësimin e kuadrit ligjor që lidhet me vlerësuesit e pasurive të paluajtshme. Vlerësimi i pasurive të paluajtshme është një problematikë e cila ka ndikuar në procesin e ekzekutimit të detyrueshëm të kolateraleve (pasuri të paluajtshme), pasi në të shumtën e rasteve kundërshtimi në gjykatë i procedurave të ekzekutimit të detyrueshëm, lidhen me vlerësimin e kolateralit. Në shumicën e rasteve, për të njëjtën pasuri të paluajtshme, dy ose më shumë vlerësues pasurish bëjnë vlerësime të ndryshme, çka hap rrugë për zgjatjen e procesit të ekzekutimit të kësaj pasurie. Për rrjedhojë ndryshimet duhet të kryhen në aktet të cilat mbikëqyrin punën dhe licencimin e vlerësuesve të pasurive të paluajtshme të cilët licencohen dhe mbikëqyren nga Ministria e Zhvillimit Urban, me qëllim institucionalizimin më të plotë të vlerësuesve të pasurive të paluajtshme në funksion të kryerjes së shërbimit të tyre publik.
Po në lidhje me vlerësimin e pasurive (pra kolateraleve në rastin konkret) për të shmangur sa më sipër cituam në caktimin e çmimit (neni Neni 552 i K.Pr.Civile) në procesin e ankandit që zhvillohet nga përmbaruesi gjyqësor është parashikuar që të merren në konsideratë çmimet e referencës për shitjen e pasurive të paluajtshme të caktuar nga Këshilli i Ministrave, (si çmim dysheme) dhe çmimi i përcaktuar për kolateralin nga vlerësuesi i pavarur në momentin e dhënies së kredisë, si çmim tavan, duke i hequr kështu të drejtën palëve për të ankimuar vendimin e përmbaruesit.
VII.
MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Projektligji është hartuar nga Ministria e Drejtësisë mbi bazën e propozimeve të Grupit ndërinstitucional të punës, të koordinuar nga Ministria e Zhvillimit Ekonomik, Turizmit, Tregtisë dhe Sipërmarrjes, ngritur me Urdhër Kryeministri nr.78 datë 11.06.2015, për çështjen e kredive me probleme në Shqipëri.
VIII. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Miratimi i këtij projektligji nuk sjell efekte financiare negative për buxhetin e shtetit.
MINISTRI

NASIP NAÇO
Relacion shpjegues për projektligjin “Për disa shtesa dhe ndryshime në ligjin nr. 8116, datë 29.3.1996 ‘Kodi i Procedurës Civile i Republikës së Shqipërisë”, i ndryshuar.



